
Waarom is Hooglied in die Bybel?

BYBELSTUDIE

Inleiding:

Voordat ons kan kyk waarom Hooglied in die Bybel is, is dit belangrik om eers te weet wát Hooglied is. Hooglied is ‘n gedig oor die liefde in die Bybelse tyd.

Kom ons lees ‘n gedig oor die liefde uit ons tyd:

Fflorauna

-
André Letoit~

ek wil vir jou ‘n gewelhuisie bou

in die boland van my hart

met ‘n peerboom in die tuin

en vaatjies wyn in die kombuis

en ‘n tuinhekkie met krulle

en boekrakke met sartre.

ek wil vir jou ‘n gewelhuisie bou

in my onderkaap van smart

met skepe in die hawe

en donssaad op die berg

en jy, in lewende lywe

op die stoep, in jou kombers

in die winterboland van my hart.

jy kom van ‘n groot glaskasteel

met kandelare en wolkatte

en toffies toegedraai in bordjies

en poedels op plaveisel

jy’s ongewoond aan kaapse weer

jou tekkies is geparfumeer

maar ek wil vir jou my lewe gee

in die wit afdophuisie van my hart.

Bedoel die digter alles wat hy in hierdie gedig sê letterlik? (Gaan deur die hele gedig) Tog is dit vir die leser baie duidelik wat hy met hierdie gedig probeer sê … 

Hy maak gebruik van onder andere beelde uit die natuur om sy gevoel teenoor sy geliefde uit te druk. Die skrywer/s van Hooglied doen presies dieselfde, die beelde waarvan hy gebruikmaak is net minder bekend aan ons omdat hy in ‘n ander tyd gelewe het as ons.

Agtergrond:

In Hebreeus is die naam van die boek Hooglied “lied van die liedere” – met ander woorde, die mooiste van alle liedere. Dit is ‘n gedig/lied wat saamgestel is uit kleiner poëtiese eenhede wat handel oor die hartstogtelike liefde tussen ‘n man en ‘n vrou.

In hierdie liefdeslied is daar verskeie gedeeltes wat herinner aan die huweliksgebruike van daardie tyd. Afgesien van die beskrywing van die natuurlike, uitbundige liefde, speel die liggaamlike (as noodwendige uitdrukking van die liefde) ‘n belangrike rol.  Dis ‘n gawe van God aan die mens om geniet te word.

Egte liefde word besing in teenstelling met losbandigheid en namaaksels van die liefde.

Ontstaansgeskiedenis:

Hierdie boek het heel waarskynlik in vier fases ontstaan: ‘n mondelinge-, opskrif stellings-, kanoniserings- en funksionele fase.

Mondelinge fase: Onder al die volke in die Ou Nabye Ooste is daar minneliedere gesing, en daarom kan ons aflei dat Hooglied heel waarskynlik in die volksmond ontstaan het.

Opskrifstellingsfase: Die opskrif van die boek is “Salomo se mooiste lied”.  Of Salomo wel die outeur van Hooglied was, weet ons nie.  Dit kon hy gewees het, maar dit kon ook ‘n ander persoon (of persone) uit sy tyd gewees het.  Heel waarskynlik iemand uit ‘n wysheidskring, wat dan Salomo se naam gebruik omdat hy geassosieer is met wysheid.  Dit was in daardie tyd die gebruik om iemand anders as die outeur van ‘n werk aan te dui – iemand wat gesag afgedwing het in die samelewing – en daarom is dit moeilik om te weet wie dit geskryf het.

Kanoniseringsfase: Die volgende inligting gee vir ons ‘n aanduiding van wanneer die boek as gesaghebbend aanvaar en in die Kanon opgeneem is: Fragmente van Hooglied is by Qumran gevind, wat beteken dat die boek teen 100 VC reeds aanvaar is.  Rabbi Akiba het by die Sinode van Jamnia (90 n.C.) oor die kanonisiteit van Hooglied gepraat.  Of Hooglied in die Bybel aanvaar moes word of nie, het met heelwat stryd gepaard gegaan.  Daar was veral nie eenstemmigheid oor waar dit in die Bybel opgeneem moet word nie.  Ons weet dit omdat dit op verskillende plekke in die verskillende Kanons geplaas is.  In die Hebreeuse Kanon is dit onder die geskrifte tussen die fees rolle, in die Septuaginta en Vulgaat is dit onder die poëtiese boeke (onderskeidelik na Prediker en na Job).  Niemand is egter seker presies waarom Hooglied in die Bybel opgeneem is nie.

Funksionele fase: Tydens die verskillende fases is die boek om verskillende redes gebruik.  Die boek (of dele daarvan) is deur feesvierende groepe in kroeë of by bruilofte gebruik.  Na kanonisering is dit in die sinagoge as fees rol tydens die Paasfees gelees.  Wat die rede hiervoor is, is nie duidelik nie, behalwe as die uittog uit Egipte as Israel se bruidstyd vertolk word (Jesaja). 

Navorsingsgeskiedenis:

Deur die eeue heen het navorsers Hooglied op verskillende maniere uitgelê, meeste van die tyd op grond van die tydsgees waarin hulle gelewe het.  Die volgende uitlegmetodes was die belangrikste:

Allegories-tipologiese uitleg: Dit is ‘n vergeesteliking van Hooglied, ‘n “dieper betekenis” word in die boek gesoek.  Die liefdesverhouding tussen die man en die vrou word gesien as die verbondsverhouding tussen God en Israel.  In die Christelike kerk is dit gesien as die uitbeelding van die liefde van Christus vir sy kerk.  
Letterlik-historiese uitleg: Hiervolgens word Hooglied as ‘n erotiese liefdeslied verstaan.  Dit wat daar staan word gesien as iets wat werklik gebeur het.
Kulties-mitologiese uitleg: Volgens hierdie siening word Hooglied in verband gebring met kultus liedere van mense wat natuurgodsdienste aangehang het, waar die god van vrugbaarheid aan die begin van die lente uit sy winterslaap deur kultiese handeling tot nuwe lewe gewek word.
Dramatiese uitleg: Hiervolgens moet Hooglied soos ‘n drama gelees word.  
Strukturele verklaringsmetodes: Hiervolgens moet die teks die fokuspunt van die uitleg wees.  Die teks moet as ‘n gestruktureerde eenheid beskou word.
Letterkundige teks: Hiervolgens moet Hooglied, soos enige ander boek, as blote literatuur gelees word.
Betekenis:

Daar is min boeke in die Bybel waaroor die kerk deur die eeue heen soveel uiteenlopende menings gehuldig het as oor Hooglied.  Wat dit moeilik maak is die feit dat dit poësie is, dat die naam van God nie een maal in die boek genoem word nie en dat dit nie oor enige godsdienstige sake handel nie.  
Vandag word die betekenis van Hooglied hoofsaaklik op twee plekke gesoek, naamlik in die allegoriese en in die literêre uitleg.  
Allegoriese: ‘n Voorbeeld: Die twee borste van die meisie (4:5) word byvoorbeeld verklaar as die leringe van die Ou en Nuwe Testament waarmee die gelowiges gelaaf word.  Ander sien dit as die twee sakramente, waarmee die skape en lammers van Christus gevoed word.  Hierdie metode is egter gevaarlik, omdat mense sommer enige dieper betekenis aan die teks kan gee, sonder om iets te hê waaraan hulle dit kan toets. 
Literêre: Die literêre uitleg lyk soos ‘n beter keuse.  Hiervolgens word aanvaar dat niemand vandag werklik sal kan weet waarom hulle Hooglied ingesluit het in die Kanon nie.  As literêre werk kan dit heel waarskynlik die meeste waardeer word: Die ‘n liefdeslied waarvan die tonele eenvoudig uit ‘n reeks kontraste bestaan.  Die digter skep sy eie wêreld met woorde, beelde en simbole.
Ten slotte:

So, waarom is die boek Hooglied in die Bybel?
Dit het ‘n belangrike deel uitgemaak van die kultus van die Israeliete.  Hooglied is een van die vyf “boekrolle” van die Hebreeuse Bybel.  Die ander vier is Ester, Rut, Prediker en Klaagliedere.  Dié boeke is op bepaalde feesdae in die sinagoge voorgelees.  Hooglied is tydens die Paasfees gelees.
Die belangrikste rede waarom sekere geskrifte in die Bybel opgeneem is en ander nie, was die algemene gebruik daarvan.  Hooglied is dus in die Bybel opgeneem omdat die Israeliete dit baie gelees en dit vir hulle van besondere betekenis was.
Dit maak dit net weereens vir ons duidelik dat die mense in die Bybelse tyd se lewens nie in sulke kompartemente verdeel was as wat ons s’n is nie.  Hulle het nie hulle godsdienstige en alledaagse lewe van mekaar geskei nie.  God se wêreld sluit immers ons hele lewe in, ook die wêreld van die liefde tussen ‘n man en ‘n meisie.
Die outeur/s van die boek Hooglied wil vir ons sê dat die liefde sterker as die dood is.
As jy nie alles verstaan wat jy in Hooglied lees nie, het jy ten minste dié troos: Die Spreukedigter sê mos dat die liefde tussen ‘n man en ‘n meisie een van die dinge is wat hy die minste in die lewe verstaan!
Outeur Onbekend

